
Иисус Христос соема

1 То дебун Август император чукчи Рим империя дя тԑр энчу пазуҫь

табеку оздэби. 2 Сирияхун Квириний бемууҫь тараба дёдигон чики,

ортэ энчу пазгуба эби. 3 Озхуда кусай энчи керта ир камозухуда

пухузуда пазуҫь каниби. 4 Иосиф ӈоб торь Галилеяхан ԑза Назарет

камозухуз каниби, Бу Вифлеемуд, Иудея дяхан ԑза Давид соема

камозуд каниби, керта Давид' тыс энчииҫь ԑԑда деон. 5 Бу пухузуда

пазуҫь Мария но канибихи'. Мария Иосифуд татбись каниҫь батоби,

бу мале не мидиби. 6 Вифлеемхун Мария дериза бензуби. 7 Бу ортэ

каса неда сойта. Чикида похрубиза, точкуз сԑглаа камоз мин дя дяго

деон, неда сама отагуба лотэ ми пуӈаза. 8 Иҫь кудахан, лотахан овца

понида диреби", буду овца лытбераби". 9 Пиную локри сԑзоту орон

Ӈа эйтуда озима". Овца понида Ӈа дерихун деритарабиз. 10 Овца

понида сԑйзу аган каниби", Ӈа эйтуда ань ноду маби: «Нера" пид".

Модь уда нэда, чук энчиг, ԑдэ дёри тоораз! 11 Ԑки дерихун Давид

камозухун, уда ҫита нобзагуза Христос Бем сояҫь. 12 Чи, нода торсе

ԑназдумаза: уда похрудуй не сама отагуба лотэ мин моҫтидааҫь

кодара"». 13 Локри Ӈа эйтудад ӈахаз ҫита толха Ӈа эйтуда ӈома".

Буду Ӈа бемоду сойзатагуҫь пониӈа", торь лэукуби": 14 «Ӈа ԑзнон,

ӈахан сойза базахан базеӈаду. Бу комитадыза дя нин диреда энчу

калячиҫь дирей!» 15 Ӈа эйтуда ҫиззу каехуз, ӈад канехуз, овца

понида торь таслаазу: «Вифлеемуд канта", модыта", обу тонын кунь

эбута, обу дёри Бем нэна китаса?» 16 Буду мярчили Вифлеемуд

пяазу". Тонын буду Мария, Иосиф коа", сама отагуба лотэ мин

моҫтиза ԑчи коби". 17 Не модычь, ԑчи нэон нодуйзу база базепи". 18

Чукчи нэду овца понидад дюсредуй энчу китадуйду база дез

дёкетуби. 19 Мария ань чики базизу муйон соседа мин лытберабиза.

20 Овца понида пурзи тоби". Буду модэаду деон, ноддуиду деон Ӈа

сойзатагуби". Онсеӈо, чукчи Ӈа эйтуда база ҫер эби.




